
Todo comeza cun bo inicio: estratexias de 
manexo durante a primeira semana de vida (I) 
Ao longo dos dous vindeiros artigos tentaremos resolver algunhas preguntas que xorden con frecuencia 
durante o noso traballo nas ganderías. Nesta primeira parte, analizamos as mellores estratexias fronte ao 
estrés térmico −tanto por frío como por calor− e detallamos as claves e novos enfoques para garantir un 
encalostrado óptimo.

Carlos Carbonell, Laura Elvira 
Servizo Técnico de Ruminantes, MSD Animal Health

A vaca de leite é un animal moi 
agradecido: canto mellor se 
coida, máis nos devolve en lei-

te, saúde e lonxevidade. Por iso, cada 
decisión de manexo conta ao longo 
da súa vida, aínda que a súa reper-
cusión varía en función do momento. 
Entón, inevitablemente, xorden as se-
guintes preguntas: cal é o período de 
maior influencia na súa vida produti-
va? A última semana antes do primei-
ro parto ou a primeira posparto? Ou 
quizais pensarías na primeira sema-
na de vida? 

A primeira vista, pode parecer 
que a xata, durante os seus primei-

ros días de vida, apenas gana peso 
e pasa gran parte do tempo descan-
sando. Non obstante, durante esa 
primeira semana debe adaptarse á 
vida extrauterina e enfrontarse por 
primeira vez a un ambiente micro-
biolóxico máis complexo. Por iso, 
dende o punto de vista biolóxico, 
estes sete primeiros días, menos do       
0,4 % da súa vida, representan unha 
etapa extraordinaria e unha xanela 
de oportunidade, na que as decisións 
de manexo poden condicionar a saú-
de, o crecemento e a produtividade 
futura do animal, aínda que, ás ve-
ces, nos custe crelo.

Os animais acabados de nacer teñen 
unha capacidade de termorregulación 
limitada. É importante protexer a xata 
do frío? 
Sen ningunha dúbida. Ao nacer, a 
xata abandona un ambiente intrau-
terino cunha temperatura próxima 
aos 39 °C para enfrontarse a un me-
dio moito máis frío, frecuentemente 
por debaixo do seu confort térmico 
(gráfica 1). Para manter a súa tem-
peratura corporal, o neonato rapi-
damente produce calor mediante 
dous mecanismos: o primeiro, os 
“clásicos tremores”, tremores xe-
rados mediante contraccións mus-

 ESTES SETE PRIMEIROS DÍAS, 
MENOS DO 0,4 % DA SÚA VIDA, 
REPRESENTAN UNHA ETAPA 
EXTRAORDINARIA E UNHA 
XANELA DE OPORTUNIDADE, NA 
QUE AS DECISIÓNS DE MANEXO 
PODEN CONDICIONAR A 
SAÚDE, O CRECEMENTO E A 
PRODUTIVIDADE FUTURA DO 
ANIMAL

Fonte: Davis e Drackley, 1998

culares involuntarias, e o segundo, 
pola mobilización de graxa parda, 
que permite producir calor de for-
ma máis sostida (1). Ambos os dous 
mecanismos son esenciais nas pri-
meiras horas de vida, aínda que, a 
cambio, consomen unha cantidade 
importante de enerxía; por iso, se o 
frío se prolonga, o crecemento e a 
saúde da xata poden verse compro-
metidos (2). 

Para reducir as perdas de calor, 
a primeira medida é proporcionar 
unha cama abundante de palla, na 

que a xata quede envolta formando 
un niño, e, por suposto, manter a 
cama seca e en bo estado. Se se con-
sidera necesario, pódese engadir o 
uso de lámpadas e/ou chalecos. Ao 
tempo, un bo encalostrado e unha 
achega nutricional alta tamén van 
ser claves á hora de afrontar o frío.

Entón, no verán non cómpre 
preocuparse pola temperatura? 
Nada máis lonxe da realidade, aínda 
que nesta época haberá que prestar 
atención ás altas temperaturas e á 
humidade. O estrés por calor causa 
un alto impacto na xata e, ademais, 
en dous períodos: o prenatal,                      

Gráfica 1. Evolución da temperatura crítica inferior en xatas lactantes durante o pri-
meiro mes de vida

dentro do útero da súa nai, e o pos-
natal, unha vez que naceu. Coñécen-
se ben algúns dos efectos do estrés 
térmico na vaca seca, con conse-
cuencias tanto para a nai como para 
a súa descendencia. Na futura xata 
deixará unha pegada permanente 
antes de nacer; menor peso ao na-
cemento e menor ganancia diaria, 
peor saúde, menor supervivencia e 
un menor desenvolvemento do teci-
do mamario que se asociou cunha 
menor produción de leite durante 
polo menos as súas tres primeiras 
lactacións (3). Ademais, parte deste 
efecto persiste polo menos nas dúas 
xeracións seguintes, posiblemente a 
través de mecanismos epixenéticos. 
No caso da xata lactante, tradicio-
nalmente apenas se lle daba impor-
tancia ao impacto do estrés por calor, 
salvo ante temperaturas extremas. 
Porén, nos últimos anos viuse que 
tampouco é allea a este problema. 
Nalgúns estudos, demostrouse que 
o estrés térmico reduce a inxestión 
tanto de leite como de penso e ten-
de a aumentar o risco de enfermar 
ou recibir un tratamento (5,7). Á súa 
vez, hai pouco se describiu que ta-
mén modifica a programación meta-
bólica nos xenes do fígado, con posi-
bles efectos sobre o seu metabolismo 
e o seu desenvolvemento (8).         

E como podemos protexer do estrés 
térmico as xatas, en especial cando 
están aloxadas en casetas exteriores? 
Pois dispoñemos de dúas estratexias 
complementarias: primeiro evitar 
que acumulen demasiada calor e, 
cando isto non é suficiente, refri-

 PARA REDUCIR AS PERDAS DE 
CALOR, A PRIMEIRA MEDIDA É 
PROPORCIONAR UNHA CAMA 
ABUNDANTE DE PALLA, NA 
QUE A XATA QUEDE ENVOLTA 
FORMANDO UN NIÑO, E, POR 
SUPOSTO, MANTER A CAMA 
SECA E EN BO ESTADO

xerar os animais para baixar a súa 
temperatura corporal. As medidas 
máis prácticas e sinxelas para evitar 
o calor baséanse en ofrecer auga 
fresca dende o primeiro día, pro-
porcionar sombra e orientar ao 
leste a entrada da caseta, evitan-
do que o sol da tarde entre directa-
mente. No entanto, son aspectos que 
aínda hoxe faltan en moitas granxas. 
En zonas máis cálidas, estas medi-
das poden non ser suficientes. Nes-
tes casos, pódese substituír a palla 
por materiais de cama máis frescos, 
como area ou serraduras, así como 
incorporar sistemas para refrixerar 
as xatas. Para iso, nos patios das 
casetas os animais poden mollarse 
cunha mangueira, mentres que en 
aloxamentos de interior será necesa-
rio instalar ventiladores. Iso si, para 
que a ventilación sexa eficaz, a velo-
cidade do aire debería acadar polo 
menos 2 m/s á altura do animal para 
arrefriar as xatas (5). Os sistemas de 
refrixeración de casetas ou tubos de 
presión positiva atópanse en estudo, 
cuns primeiros resultados promete-
dores (9,10).

Existe abundante información sobre 
a importancia dun bo encalostrado, 
pero realmente marca tanto a 
diferenza? 
Hoxe en día está fóra de toda dúbi-
da que unha xata ben encalostrada 
presenta menor risco de enfermar e 
causar baixa, ademais de beneficiar-

se de numerosos efectos positivos a 
longo prazo (7-9). Tamén existe un 
amplo consenso sobre a importan-
cia de actuar con rapidez: canto an-
tes, mellor. Un encalostrado precoz 
non só favorece a absorción de in-
munoglobulinas, senón tamén o esta-
blecemento dunha microbiota bene-                                                                               
ficiosa e a redución do risco de co-
lonización por bacterias patóxenas, 
como E. coli. 

O que non está tan claro é cal é a 
mellor maneira de conseguilo. Pro-
bablemente, porque non existe unha 
única fórmula válida e o manexo 
deba adaptarse ás características e 
posibilidades de cada gandería. De aí 
que sigan abertas outras cuestións.

É suficiente con administrar catro 
litros de calostro nunha soa toma? 
En principio, administrar catro litros 
nunha soa toma simplifica o manexo 
e reduce o risco de fallo na transferen-
cia de inmunidade pasiva. Esta prác-
tica supuxo unha mellora importante 
nas granxas onde anteriormente só 
se administraban dous litros. Agora 
ben, esta recomendación baséase en 
administrar ao redor do 10 % do peso 
vivo, asumindo un peso ao nacemen-
to de 40 kg. Porén, que ocorre cando 
as xatas nacen con menos peso, como 
adoita suceder nas granxas que re-
crían case exclusivamente xatas pro-
cedentes de xovencas inseminadas 
con seme sexado, ou en razas de me-
nor tamaño como a jersey? 

Liña de casetas individuais baixo malla de sombreo

 HAI POUCO DESCRIBIUSE 
QUE TAMÉN MODIFICA A 
PROGRAMACIÓN METABÓLICA 
NOS XENES DO FÍGADO, CON 
POSIBLES EFECTOS SOBRE O 
SEU METABOLISMO E O SEU 
DESENVOLVEMENTO

Pois o que se viu é que encostrar 
cun exceso de volume, por enriba do 
10 %, pode traer dúas consecuencias. 
Por unha banda, a diminución da efi-
ciencia aparente de absorción de in-
munoglobulinas, non incrementando 
a concentración de IgG na xata malia 
o incremento do volume de calostro; 
pola outra, pode ralentizar o baleira-
do abomasal e aumentar a frecuencia 
de comportamentos compatibles con 
malestar abdominal, como patadas 
ao abdome ou máis tempo de pé (tal 
e como se pode ver na gráfica 2) (11). 

Por este motivo, pode ser unha 
alternativa razoable administrar en-
tre tres litros e tres litros e medio ás 
xatas de menor tamaño e, ao tempo, 
aumentar a probabilidade de que 
acepten unha segunda toma. E aí 
xorde a seguinte cuestión.

Paga a pena dar dúas tomas de 
calostro? 
Resulta curioso que ata hai pouco 
non se investigasen os posibles be-
neficios de administrar dúas tomas 
de calostro no canto dunha, aínda 
que ben é certo que hai granxas que 
non producen calostro suficiente 
para dúas tomas, especialmente en 
outono e ao inicio do inverno. Un 
estudo observacional recente amo-
sou que os animais que recibiron 3 
litros na primeira toma e outros 2 
litros máis 5-6 horas despois pre-
sentaron unha probabilidade catro 

veces menor de sufrir un fallo de 
transferencia da inmunidade pa-
siva que os que recibiran só unha 
toma. Ademais, rexistraron menos 
casos de diarrea e pneumonía e 
unha maior ganancia media diaria 
de peso (ver gráfica 3) (12). 

Estudos posteriores confirmaron 
a mellora do encalostrado ao admi-
nistrar a segunda toma ás 8 e ás 12 
horas, o que suxire que o intestino, 
aínda que diminúe a súa capacidade 
de absorción, mantén certa permea-
bilidade ás IgG polo menos ata as 
12 horas de vida, se ben non se de-

mostrou beneficio na saúde dos xa-
tos (13,14). Xa que logo, administrar 
unha segunda toma de calostro pode 
mellorar aínda máis a transferencia 
de inmunidade pasiva e ser unha es-
tratexia interesante, nomeadamente 
cando se administra un volume ini-
cial menor, ao traballar con xatas de 
menor tamaño.

Actualmente, que outro aspecto é 
clave para lograr un bo resultado no 
encalostrado en moitas granxas? 
Ao tratarse dun alimento moi rico 
en nutrientes, o calostro é un medio 
ideal para o crecemento bacteriano 
se non se manexa e conserva correc-
tamente. De aí que, probablemente, 
a contaminación do calostro sexa un 
punto importante de mellora en moi-
tas granxas. 

Cada triángulo representa unha xata; a súa altura indica o número de patadas. Deron patadas 6 e 9 xatas no grupo do 
10 e 12 %, respectivamente, cun total de 21 e 40 patadas por grupo; adaptado de Frederick et al. (2025)		
	

Gráfica 2. Conduta rexistrada durante as 2 h posteriores á administración dun volu-
me de calostro equivalente ao 6 %, 8 %, 10 % ou 12 % do peso ao nacer (n = 20–21 
xatas por grupo) 

Fonte: Abuelo et al., 2021					  

Gráfica 3. Prevalencia de fallo de transferencia de inmunidade pasiva (FTPI), diarrea, 
enfermidade respiratoria e mortalidade predesteta en xatas que recibiron unha 
única toma de calostro (3 L; n = 180) fronte ás que recibiron unha segunda toma de 
2 L ás 5-6 horas de vida (3L + 2L; n = 4.156)

Os principais puntos de risco son 
(esquema 1):
•	 Contaminación durante o muxido: 

cando non se garante unha hixiene 
adecuada do ubre e durante o mu-
xido. Maior atención nos robots.

•	 Multiplicación bacteriana durante 
a conservación: se o calostro per-
manece demasiado tempo a tempe-
ratura ambiente ou non se arrefría 
de forma adecuada, a carga bacte-
riana pode incrementarse exponen-
cialmente cada 20 minutos.

•	 Contaminación por utensilios: bi-
beróns, sondas, cubos, xerras ou 
recipientes mal hixienizados poden 
contaminar o calostro. Aínda que o 
material adoita limpar, non sempre 
existe un protocolo sistemático de 
limpeza e desinfección, con produ-
tos, tempos de contacto e frecuencia 
ben definidos. 
O impacto negativo dun calostro 

con alta carga bacteriana é dobre: 
por unha banda, diminúe a eficiencia 
de absorción de inmunoglobulinas 
incrementando o risco de fallo de 
transferencia de inmunidade (esque-
ma 2) (15), e, por outra, incrementa 
a exposición do neonato a bacterias 
patóxenas, favorecendo a aparición 
de problemas de diarreas. 

Esquema 2. Efecto da contaminación bacteriana do calostro sobre a transferencia 
de inmunidade pasiva. Calostros de calidade similar (67 fronte a 72 g/L de IgG); as 
xatas que recibiron o calostro con alta carga bacteriana acadaron practicamente a 
metade de IgG en soro (11 fronte a 20 g/L), ao caer a eficiencia aparente de absor-
ción do 34 % ao 15 %

Esquema 1. Puntos de risco de contaminación do calostro

IMPACTO DA CONTAMINACIÓN BACTERIANA

Indicador Unidade Baixa contaminación Alta contaminación

IgG en calostro g/L 67 g/L 72 g/L

LgG en soro de xata g/L 20 g/L 11 g/L

Eficiencia de absorción aparente (AEA) % 34 % 15 %

                                                                                              

 1

– Limpieza de la ubre y 
del pezón

– Higiene en el ordeño

Riesgo: 
cama y materia fecal

2

– Manejo higiénico de 
cántaras

– Tapas protectoras
– Almacenamiento o 

uso inmediato del 
calostro

Riesgo: polvo, contaminación 
fecal y ambiental, moscas y 

3

– Refrigeración inmediata 
(4-6 °C)

– Tiempo máximo 48 h 
– Congelación (-20 °C)
– Rotulado (fecha, vaca, 

Brix)

Riesgo: exponencial 
cada 20 min por encima de 15 °C

4

– Protocolo de 
lavado y 
desinfección

– Secado boca abajo

Riesgo:  bacteriano 
en biberones, cubos y 

Fonte: adaptado de Gelsinger et al. (2015)		

 UNHA SEGUNDA TOMA DE 
CALOSTRO PODE MELLORAR 
AÍNDA MÁIS A TRANSFERENCIA 
DE INMUNIDADE PASIVA 
E SER UNHA ESTRATEXIA 
INTERESANTE, ESPECIALMENTE 
CANDO SE ADMINISTRA UN 
VOLUME INICIAL MENOR, AO 
TRABALLAR CON XATAS DE 
MENOR TAMAÑO

E coa pasteurización soluciónase o 
problema totalmente? 
A verdade é que non de todo, aínda 
sendo unha medida moi eficaz para 
o control da bacterioloxía do calos-
tro e a transmisión de enfermidades 
como a paratuberculose. A pasteuri-
zación reduce considerablemente a 
carga bacteriana, pero a súa efica-
cia depende da contaminación bac-
teriana inicial, por iso hai que ter 
claro que, se o que entra ao pas-
teurizador está moi contaminado, 
o que sae continuará estando con-
taminado. 

Ademais, un estudo recente obser-
vou un maior crecemento de E. coli 
no calostro pasteurizado e no subs-
tituto de calostro que no calostro cru 
refrixerado ou conxelado. Por iso, é 
probable que o calostro, tras o tra-
tamento térmico, poida perder par-
te da súa actividade antimicrobiana 
natural (16). Por este motivo, tras a 
pasteurización, é aínda máis impor-
tante extremar a hixiene durante a 
súa conservación e administración. 
De pouco vale pasteurizar se despois 
o biberón ou a sonda de administra-
ción non están correctamente lim-
pos, desinfectados e secos.

Paga a pena dedicar tempo a medir a 
calidade do calostro cun refractómetro 
de Brix? 
Pode ser unha estratexia moi inte-
resante sempre e cando a recollida, 
a hixiene e a administración tempe-
rá do calostro estean correctamente 
xestionados. E, sobre todo, sempre 

que exista un criterio claro para ac-
tuar segundo o resultado. Os graos 
Brix permiten estimar de modo in-
directo a calidade inmunolóxica do 
calostro, que varía de xeito conside-
rable entre vacas e ganderías, como 
se observa na gráfica 4. Esta varia-
bilidade ofrece a oportunidade de 
xestionar o calostro segundo a súa 
calidade estimada.

Habitualmente úsase o 22º Brix 
como limiar para diferenciar os ca-
lostros de boa e de mala calidade, 
xa que é moi probable que conteñan 
polo menos 50 g/L de IgG. Non obs-
tante, do mesmo xeito que o criterio 
de xata ben encalostrada cambiou 
de 8,1 a 8,9º Brix en soro (de 10 a 18 
g/L de IgG), pola súa asociación cun 
menor risco de enfermidade e mor-
talidade (17), para conseguilo tamén 
podemos ser máis exixentes coa cali-
dade do calostro. 

Por iso, unha estratexia máis 
ambiciosa consistiría en reservar 
para a primeira toma os calostros 
con valores ≥25º Brix, asociados 
con concentracións estimadas arre-
dor dos 75 g/L de IgG (18,19). En 
cambio, cos calostros entre 22 e 24º 
Brix enriqueceríase a súa calidade 
inmunolóxica mediante un calostro 
deshidratado, mentres que os de 
menos de 22 ºBrix, se é posible, de-
berían destinarse preferentemente 

a unha segunda toma. Dese modo, 
a xestión do calostro permite priori-
zar o mellor calostro dispoñible para 
a primeira administración e, can-
do exista volume suficiente, manter 
unha segunda toma de calostro.

No encalostrado, máis non sempre 
ten que ser mellor
O manexo das xatas enfróntase a no-
vos escenarios, que, polo xeral, supo-
ñen un maior desafío; rabaños máis 
grandes, crianza en grupo dende 
idades temperás ou xatas cun menor 
peso ao nacemento. As ganderías 
que xa conseguen unha boa transfe-
rencia de inmunidade e unha baixa 
incidencia de enfermidade e mor-
talidade, probablemente non sexa 
necesario cambiar nada. En cambio, 
cando os resultados non son os espe-
rados, convén revisar o protocolo. As 
novas evidencias indican que admi-
nistrar máis volume non sempre ten 
que ser mellor. Nas xatas de menor 
tamaño, pode ser preferible axustar 
a cantidade de calostro da primeira 
toma e priorizar un calostro de ex-
celente calidade, tanto inmunolóxi-
ca coma bacteriolóxica, e continuar 
cunha segunda toma sempre que 
sexa posible.

Cada punto representa o calostro dunha vaca; os puntos verdes indican valores ≥25 º Brix, os amarelos, 22-24 %, e os 
vermellos, valores <22 %; en barra o valor da media de cada granxa

Gráfica 4. Distribución dos valores Brix de 58 calostros en catro granxas galegas 

 NON ESQUEZA QUE, TAMÉN 
NA RECRÍA, ADOITA OCORRER 
QUE O QUE BEN COMEZA, BEN 
ACABA

O que ben comeza, ben acaba
Nesta primeira parte vimos algunhas 
das estratexias que poden marcar 
as primeiras horas de vida da xata: 
protexela fronte ao frío e a calor e 
coidar cada detalle do encalostrado. 
Con todo, o primeiro día é só o come-
zo da primeira semana. Despois desa 
segunda toma xorden novas pregun-
tas: Canto tempo deixala coa nai?, 
continuamos con leite de transición?, 
biberón ou cubo? Destas e doutras 
cuestións falaremos no vindeiro ar-
tigo. E non esqueza que, tamén na 
recría, adoita ocorrer que o que ben 
comeza, ben acaba. 

